
Hierdie nommer van Tydskrif vir Nederlands en Afrikaans, sowel as die volgende
een, word ten dele gewy aan artikels gebascer op referate wat by die Agtste
Internasionale Kongres van die Suider-Afrikaanse Vereniging vir Neerlandistiek,
Julie 2014, gelewer is. Die kongrestema was Nederlands (die Nederlandse taal- en
letterkunde) in gesprek met... Daar is ook bestek geneem van die Suider-Afrikaanse
Neerlandistiek.

Marijke van der Wal lewer in haar bydrae verslag van die Brieven als Buit-
projek wat daarop gerig is om die Nederlandse taalgeskiedenis aan te vul vanuit
'n korpus private briewe uit die sewentiende en agttiende eeu. Sy fokus hier op
metodologiese probleme, korpussamestelling en spesificke taalveranderinge, en
bied 'n verduideliking vir variasiepatrone wat aan die lig gekom het.

H.P. van Coller ondersock in 'n tweedelige artikel, waarvan deel 1 in hierdie
nommer verskyn, die ontwikkeling van die verbande tussen die Nederlandstalige
en die Afrikaanse letterkunde. Deel 1 verskaf konseptuele en literér-historiese
uitgangspunte deur onder meer invloed en literére evolusie te problematiseer en die
vyf fases in die ontwikkeling van die Nederlandse en Afrikaanse literére sisteme
diachronies en vergelykend te belig, met uiteindelike toespitsing op die rol van die
Middelnederlandse letterkunde as referensiepunt binne die Afrikaanse letterkunde.

In sy artikel gaan Yves T’Sjoen vanuit 'n dokumentére oogpunt in op die
interdissiplinére poésieprojek ‘E-POS IT’, met spesificke aandag aan die kreatiewe
uitset van die transnasionale samewerking tussen die Vlaamse digter Peter
Holvoet-Hanssen en sy Suid-Afrikaanse kollega Charl-Pierre Naudé.

Tertius Kapp stel binne die konteks van die Suid-Afrikaanse nommerbendes
ondersock in na die ‘Holland’-merker in die berugte 27-tronkbende. Teen die
agtergrond van postkoloniale teorie en die gebruik van nasionale merkers in
die Suid-Afrikaanse bende-omgewing bied hy 'n hipotese aan wat betref die
oorsprong daarvan.

In sy beskouingsartikel gee Willy Martin 'n omvattende oorsig van Suid-
Afrikaanse en Nederlandstalige kundiges se perspektiewe op die huidige situasie
en status van Afrikaans.

Hartlike dank aan die binne- en buitelandse keurders en aan Christa van Zyl
vir die grafiese ontwerp.

